
NOVANT’ANNI DA COMPAGNA: 

GRANDE FESTA 

A DE FERRARI

O 21 de zenâ de quest’anno a Compagna a l’à conpio no-

vant’anni. O conpleanno l’emmo festezòu in sede con

sòcci e amixi e co-a muxica do gruppo “I Zeneixi”. 

Ma aivimo into cheu de fâ quarcösa de reciammo da òfrî

a-a çitæ: ’na grande festa inta nòstra ciassa ciù inportante,

in ciassa de Ferrari. Son seguo de interpretâ o sentimento

de tutti niatri “compagni” (coscì gh’é scrito in sciâ tesera

sociale e coscì se semmo senpre ciamæ) se diggo che a

festa de l’8 de zugno a l’à avuo in grande sucesso da esine

davei orgolioxi.

Doî ean i eventi de quella giornâ. O primmo o l’é stæto

l’anullo filatelico in colaboraçion co-e Pòste pe finançiâ

o restaoro do momumento dedicòu a Balilla in Portöia (e

dêuviemolo de ciù sto nomme do nòstro gloriozo sestê!).

O segondo o grande conçerto in ciassa òferto a tutta a

çitæ. Tutti doî son stæti momenti de reciammo pe-i zeneixi

di Franco Bampi


